Konferencija «Nauka, istraživanje i konkurentnost za budućnost»

Izlaganje Rektora Univerziteta u Tuzli prof. dr. Izudina Kapetanovića

Poštovani gospodine predsjedniče Akademije nauka i umjetnosti,

Uvaženi gosti,

Dame i gospodo, kolegice i kolege,

Predstavlja mi veliko zadovoljstvo pozdraviti vas danas u Tuzli, na X. Međunarodnom ljetnom univerzitetu. U ime domaćina vam želim najsrdačniju dobrodošlicu u naš grad i na naš univerzitet.

Današnji dan, 11. juli, je dan kada se prisjećamo žrtava Srebrenice. Vjerujem da govorim u ime svih nas ako kažem da snažno suosjećamo s ljudima koji danas pate sjećajući se svojih najmilijih koji su pobijeni u Srebrenici 1995. godine, da sudjelujemo u njihovom bolu i da se pridružujemo njihovom zahtjevu za pravdu.

U ovom uvodnom izlaganju pokušat ću objasniti zbog čega smo ovogodišnji, jubilarni ljetni univerzitet posvetili nauci, istraživanjima i konkurentnost, te istaknuti značaj bavljenja ovom temom za budućnost našega društva. Pokušat ću prezentirati i trenutno stanje na univerzitetima kada je nauka u pitanju, te dotaknuti se fundamentalne veze nauke i obrazovanja.

Međunarodni ljetni univerzitet Tuzla je manifestacija koja svake godine okupi profesore i studente iz cijelog svijeta na našem univerzitetu koji na predavanjima, kursevima, seminarima, okruglim stolovima i konferencijama razmjenjuju ideje o svim naučnim i društvenim pitanjima koji su predmet njihovog interesa. Univerzitet u Tuzli koji ovakvu manifestaciju održava već deseti put potvrđuje iskustvo da je ova manifestacija snažno doprinijela internacionalizaciji Univerziteta, te studentskoj i profesorskoj mobilnosti u ovome dijelu jugoistočne Evrope.

Svake godine mi imamo i jednu centralnu temu koja se tiče tradicionalnih i modernih univerzitetskih pitanja. Prethodnih godina smo bili snažno predani bolonjskom procesu, pa smo govorili o ECTS-u, o sistemu kvaliteta, o menadžmentu u visokom obrazovanju, i tuzlanski Ljetni univerzitet je uistinu bio pionir promocije bolonjskih ciljeva u Bosni i Hercegovini. Ove godine smo se opredijelili da govorimo o nauci iz dva razloga: prvi je jer je ona nedjeljivi dio univerzitetskog života.

Misija svakog univerziteta utemeljena je na jedinstvu naučnog i nastavnog procesa kao nezaobilaznoj vrijednosti. Univerzitetski nastavnici istodobno su i naučnici. Najbolja univerzitetska nastava je naučni rad. Nedjeljivost naučnog i nastavnog procesa proističe iz spoznajne, metodologijske i aplikativne uloge nauke kojom se na univerzitetu stvara i održava akademski naboj kao kritički element u edukacijskom procesu. Univerzitet bez naučne aktivnosti svodi se na deskriptivnu i interpretativnu školu, s velikom opasnošću sadržajnog i procesualnog zastranjenja. Univerziteti kao ustanove gaje i proizvode akademske vrijednosti koje se na općoj ljestvici društvenih vrijednosti tradicionalno postavljaju visoko. Velikim su dijelom pozitivne akademske vrijednosti zasnovane na pokretačkoj snazi koju daju naučne aktivnosti. Velika višestoljetna univerzitetska baština, akademska autonomija, te univerzitetska pouzdanost sigurni su garanti za podizanje i odgoj novih naraštaja intelektualaca, vrsnih profesionalaca, kvalitetnih nositelja društva budućnosti. Zbog toga su univerziteti trajno zainteresirani za položaj nauke u društvu.

Drugi i mnogo ozbiljniji razlog zbog čega smo centralnu temu Međunarodnog ljetnog univerziteta posvetili nauci leži u činjenici da o nauci danas malo ko govori i ona je potpuno marginalizirana u bosanskohercegovačkom društvu, i to je vrlo opasno. Da banaliziramo stvari do kraja, naša ideja je bila da se danas okupimo ovdje kako bismo zazvonili na uzbunu zbog položaje nauke, te stanja u kojem je bosanskohercegovačko društvo s obzirom na znanje i njegovu primjenu u razvoju.

Znanje je postalo osnovna proizvodna snaga u ljudskom društvu i glavni uvjet uspješnosti. Globalizacijski trendovi povezuju svijet: informatički, ekonomski, tehnološki, komunikacijski, saobraćajno i medijski, u cjelina u kojima se primjenjuju jednaka mjerila i vrijednosni sistemi. Razlike u znanju i njegovoj tehnološkoj primjeni postaju glavni faktori koji dijele razvijene zemlje od nerazvijenih, bogate od siromašnih, visoki životni standard od niskog. Danas je svjetska privreda pod snažnim utjecajem globalizacijskih procesa postala fleksibilna, otvorena i integrirana. Tehnološki napredak, znanje, obrazovanje, stručno osposobljavanje, slobodno kretanje rada i kapitala, te drugi faktori kvaliteta, postali su generatori rasta koji uzrokuje stalne promjene na putu razvoja i podizanja konkurentnosti. Mi se možemo priključiti tome globalnom svijetu i tu je naša velika šansa.

Prilika za priključenje razvijenima nikada nam u historiji nije bila dohvatljivija, jer Bosna i Hercegovina se znanjem može izvući iz kruga slabije razvijenih zemalja i spriječiti da se produbi naša dosadašnja tehnološka zaostalost. Ali, istovremeno je pred nama i velika opasnost propuštanja te šanse. Ne odgovoriti na taj povijesni izazov značilo bi dugogodišnju stagnaciju i nazadovanje. Mi moramo društvu, našem okruženju, stejkholderima, državnoj politici ukazati na značaj ovoga trenutka, na nedopustivi tretman nauke i na porazno odsustvo strategije ili bilo kakvog plana. Isto tako, restrukturiranje privrede i revitalizacija društva na višem nivou kvalitete i većim udjelom znanja postaje egzistencionalno pitanje.

Izazov koji danas stoji pred Bosnom i Hercegovinom i koji čini se vidimo samo mi na univerzitetima, u Akademiji nauka i umjetnosti i u naučnim institutima, te rijetki pojedinci koji istupaju u javnosti, više se ne može svoditi samo na prelazak u tržišnu privredu i priključenje Evropi. Oni su samo nužni preduvjet za postizanje konkurentne privrede koja će biti sposobna uključiti se u globalnu tržišnu utakmicu uz postizanje maksimalno ostvarivog stabilnog rasta životnog standarda za sve građane. Ako kažemo da evropske integracije i tržišna privreda nisu cilj već sredstvo stvaranja konkurentnog privrednog sistema u kojem sudjeluju bogati i zadovoljni ljudi, možda može zvučati kao politička floskula koju smo čuli toliko puta, no mi se najprije moramo istinski suočiti sa zabludama.

Ulazak u Evropu će riješiti sve naše ekonomske probleme jedna je od najvećih zabluda i iluzija svake tranzicijske države. Neke države koje su ušle u Evropsku uniju suočile su se s tom zabludom, mi još nismo. Imamo  visokoobrazovanu i kvalitetnu radnu snagu – također je jedna od zabluda. Niti imamo visokoobrazovanu niti imamo radnu snagu koja može raditi u sistemu visokih tehnologija. Obrazovanje je naša velika šansa i tu je veliki put pred nama. Bosna i Hercegovina je atraktivna za strana ulaganja, ali ulagači samo zbog političke situacije čekaju na granicama. To je također velika zabluda, premda je istina da su politička stabilnost i strana ulaganja povezani, no daleko od toga da je politička stabilnost jedini preduvjet stranih ulaganja. Radna mjesta će otvoriti država. Ovo je jedna od najvećih zabluda naše ekonomije. Mi se moramo okrenuti i malim i srednjim preduzećima koji su zasnovani na ekonomiji znanja i moramo razvijati privatni sektor. Privatni sektor i ekonomija znanja su osnova konkurentnosti jedne nacionalne ekonomije i to Bosna i Hercegovina treba što prije implementirati.

Visoko obrazovana radna snaga i ekonomija zasnovana na znanju i visokostručnosti je nužnost da mala država ostane globalno kompetitivna. U proteklom je razdoblju mnoštvo bosanskohercegovačkih visokokvalificiranih stručnjaka napustilo Bosnu i Hercegovinu i usvojilo vrijedne vještine u inozemstvu. Jedan od načina smanjivanja negativnih trendova "odljeva mozgova" je podsticanje pozitivnih trendova priljeva znanja i vještina. Mi u Bosni i Hercegovini trebamo preobražaj u društvo koje cijeni obrazovanje, stručnost i poduzetnički duh. S druge strane, informirana, obrazovana i odgovorna javnost može bitno povećati kvalitetu življenja na ovom prostoru.

Problem konkurentnosti u osnovi se svodi na problem veličine i kvaliteta ulaganja u fizički i ljudski kapital. Zbog toga obrazovanje treba postati jedan od najvećih strateških prioriteta društva. Mi istinski stavljamo naglasak na obrazovanje kao jedan od prioriteta, no realno je naš sistem visokog obrazovanja prilično nereformiran i nedovoljno finansiran i kao takav ne može biti pokretač rasta. Svaka nacionalna ekonomija i njezin konkurentski potencijal ovise prvenstveno o kvaliteti raspoloživih ljudskih resursa. Upravo obrazovanje povećava konkurentnost privrede osiguranjem potrebne kvalitete ljudskih resursa.

Kakva je kvalifikacijska struktura Bosne i Hercegovine? Prema posljednjem popisu stanovništva iz 1991. godine, mi smo imali skoro 60% stanovništva bez ikakvih kvalifikacija, a svega je 3,67% stanovništva imalo završen fakultet. Rat je ovu statistiku pogoršao i mi danas imamo vjerovatno manje od 2% stanovništva u Bosni i Hercegovini s univerzitetskim obrazovanjem. Dakle, samo 2% stanovništva ima šansu da se bavi nanotehnologijama, genetskim inženjeringom i kloniranjem ili supraprovodnošću, a vjerovatno samo manji dio od ta 2% populacije. To je nedovoljno da povuče stvari naprijed! Bosnu i Hercegovinu iz krize mogu izvući samo obrazovani ljudi. Ekonomske reforme, nove tehnologije, prilagođenje evropskim standardima, upravljanje promjenama – to su poslovi koji iziskuju veliki broj stručnjaka. Ukoliko ih nemamo, kao društvo ćemo zaostajati za razvijenim svijetom. Zbog toga trebamo brzo i efikasno visoko obrazovanje i programe cjeloživotnog učenja, zbog toga trebamo veliku reformu na univerzitetima. Zapravo je politička blokada temeljnog akta univerzitetske reforme – Okvirnog zakona o visokom obrazovanju u Bosni i Hercegovini u državnom Parlamentu mnogo više usmjerena protiv Bosne i Hercegovine nego što se to na prvi pogled čini.

No, odgovarajuća obrazovna struktura stanovništva je nužan, ali ne i jedini uvjet konkurentnosti. Načini mobilizacije i korištenja znanja u ukupnom društvenom razvoju dodatno pridonose rastu konkurentnosti. Globalni trend obrazovanja u XXI. stoljeću je orijentacija na transferni potencijal učenja: na kvalitetno sticanje manjeg opsega trajnih znanja koja se aktivno usvajaju i podesna su kao podloga za daljnje permanentno učenje tokom čitavog života. Na taj način se razvijaju sposobnosti rješavanja problema, a ne gomilaju se obrazovni sadržaji iz društva prošlosti koje se mijenja. Važni faktori obrazovanja danas su:

· razvojna orijentacija i treća naučno-tehnološka revolucija

· interdisciplinarnost u nastavi

· razvoj kreativnosti

· razvoj i poticanje poduzetničkog duha

· razvoj ekološke svijesti

· odgoj slobodnih ljudi, cjelovitih i humanih ličnosti.

Može li naš sistem obrazovanja odgovoriti ovim zadaćama? Odgovor je naravno da MOŽE, ali ga moramo reformirati. U Bosni i Hercegovini je uspješnost studiranja i dalje niska (broj diplomiranih studenata u odnosu na broj upisanih u prvu godinu dodiplomskog studija iznosi oko 20%, ili čak i manje), što je neracionalno i skupo i za državu i za privredu. Osim toga, naš je sistem visokog obrazovanja premaloga kapaciteta da bi značajnije promijenio obrazovnu strukturu.

Ideja da Bolonjski proces iskoristimo i za uvođenje bitnih promjena u sistem visokog obrazovanja i nauke i da reformu univerziteta učinimo sveobuhvatnom čini se kao odgovor na većinu pitanja. To naravno nije jednostavno učiniti, kao što nije jednostavno provoditi bilo koju reformu, ali daje rezultate. Iznijet ću iskustva Univerziteta u Tuzli. Mi provodimo reforme već pet godina – tri godine smo se bavili organizacijskim pitanjima: integrirali smo univerzitet, normirali sadržaje, uveli procedure, uspostavili potpuno novi način upravljanja ljudskim potencijalom, pomladili smo univerzitet, otvorili smo ga mladima čije je životno opredjeljenje nauka i akademska karijera. Time smo stvorili preduvjet da se posvetimo bolonjskim pitanjima i akademskoj reformi. Naravno, akademska reforma je teži dio posla jer se ona tiče svakoga pojedinca i svakog studenta.

Univerziteti danas u Bosni i Hercegovini imaju najveći naučni potencijal. On se ogleda u ljudskom potencijalu koji možda ne ispunjava evropske standarde u svakome pogledu, koji je nedostatan, koji je opterećen nastavom, ali usprkos svim tim teškoćama, taj ljudski potencijal se bavi naukom i održava nauku u Bosni i Hercegovini u hladnome pogonu. Primjer za to su, recimo, izbori u naučno-nastavna zvanja. Ovdje su podaci za Univerzitet u Tuzli koji je u prošloj godini imao 135 izbora naših nastavnika i saradnika u viša naučno-nastavna zvanja, 24 mlada doktora nauka iz postojećeg asistentskog kadra su izabrana u zvanje docenta i preuzela su barem po jedan nastavni predmet. Za prethodne tri godine ukupno smo izvršili 355 izbora, a 85 viših asistenata je prešlo u zvanje docenta. Dakle, uvjeti za izbor u viša zvanja se ispunjavaju, doktorati se rade, naučni život se odvija. Ta vitalnost Univerziteta nam istinski daje nadu. Ona je osnova iz koje se može krenuti u razvoj.

Mi trebamo povećati i obim i kvalitet istraživanja na univerzitetima. Trebamo povećati primjenjivost naših istraživanja, aplikativnost naših doktorata, trebamo projekte koji će razvijati potpuno nove proizvode ili unositi inovacije u postojeće. Našim studentima trebamo pružiti znanja o transferu tehnologija, jer kao mala zemlja nije vjerovatno da ćemo biti nosioci velikih inovacija – izglednije je da ćemo aplicirati visoke tehnologije razvijene u drugim sredinama.

Naravno, u naučnom radu treba uspostavljati svjetske kriterije vrednovanja. Rasadnici znanja i primjene znanja mogu postati centri izvrsnosti na univerzitetima. Nauka uključuje tri bitne karike: fundamentalnu, primijenjenu i razvojnu. Glavni financijer fundamentalnih istraživanja treba biti država, a primijenjenih i država i drugi naručioci. Razvojna istraživanja su najskuplja, izvode se pretežno u privredi i finansira ih uglavnom privreda. Univerziteti u tome mogu biti najmanje konzultantska podrška. 

Naša su velika očekivanja od pokretanja privrede. Hoće li privreda pokrenuti nauku ili nauka privredu? Nedvojbeno je da nauka i privreda čine zatvoreni sistem u kojem jedna drugu potiče. Kako god privreda ne može biti pokrenuta i restrukturirana bez nauke, ona za nauku predstavlja potražnju i bez nje je nauka isprazna i sama sebi svrha. Primjer Univerziteta u Tuzli bi mogao dati pojašnjenje. Mi smo prije rata bili naučno orijentirani univerzitet. Imali smo u svom sastavu sedam naučnih instituta i oko 2.500 studenata. Danas nemamo institute, oni su kroz tranziciju vrlo nespretno privatizirani, ali imamo 15 hiljada studenata. Dakle, mi smo vrlo proaktivno odgovorili na tražnju za obrazovanjem. Na sličnome principu možemo razviti i naučne sadržaje. Pokretanje privrede povećat će tražnju za naukom i ono istinski može dovesti do ekspanzije nauke na Univerzitetu. Iskustva iz prethodnih desetljeća nas na to podsjećaju.

Za početak, saradnju s privredom treba razvijati i provoditi kroz aktivnosti koje su rezultat napora, entuzijazma i dobre volje odgovornih pojedinaca i ne zahtijevaju posebna finansijska ulaganja niti organizacione promjene kod partnera. To mogu biti aktivnosti poput razmjene kadrova, organizovanja seminara, dodatnih oblika nastave, zajedničko korištenje resursa, provođenja zajedničkih projekata. Izrada diplomskih, magistarskih i doktorskih radova u saradnji sa privredom u cilju rješavanja konkretnih naučnoistraživačkih programa jedan je od standardnih vidova partnerstva između Univerziteta i privatnog sektora. Privredu bi u principu trebalo »uvesti« i na dodiplomskom nivou kroz zajedničke aktivnosti na definisanju studentske prakse i stvaranje uvjeta za njezino efikasno provođenje, stažiranje u toku dodiplomskog i poslijediplomskog studija, od čega se može stvoriti obostrana korist. U svakom slučaju treba mladi naučno-nastavni i naučnoistraživački kadar upućivati u preduzeća, naučne i istraživačke institucije i obrnuto, obezbjeđujući dvosmjernu razmjenu kadrova.

Dame i gospodo, kolegice i kolege,

Snažno sam se trudio ovo izlaganje privesti kraju u optimističnom tonu, jer istinski vjerujem da za nas nade ima. Mi moramo pronaći snage da nametnemo ova pitanja jer su ona od fundamentalnog značaja za budućnost Bosne i Hercegovine. Mislim da će ova Konferencija pomoći tome. Izlaganja i zaključci koje ćemo danas donijeti afirmirat će položaj i ulogu nauke. Ovo će nas potaknuti da tu misiju širimo u svakoj prilici i na svakom mjestu. U Bosni i Hercegovini se stvari rješavaju sporije i uz vrlo komplicirane mehanizme političkog odlučivanja. No, uvjeren sam da ćemo uspjeti pronaći konsenzus svih društvenih grupa o evropskoj budućnosti Bosne i Hercegovine temeljenoj na znanju. Jer, to nam je jedina šansa.

